
	తే. గీ.	
పరమపూరుషునిజసేవఁ బాసి నీచ

దేవతాంతరసేవతోఁ దిరుగు టెల్ల

మధురపుండ్రేక్షురసరుచి మఱచి దుష్ట

మైన [1]యేరండకాండంబు లందుకొనుట.

	తే. గీ.	
జడుఁడు సంకర్షణపదాంబుజములు మఱచి

తామసపుదైవసేవచేఁ దనరియుంట

యమృతమై యున్నయట్టి దివ్యౌషధంబు

మాని హాలాహలప్రీతి మరిగినట్లు.

	సీ.	
ప్రద్యుమ్నసేవాప్రపత్తి వాటించక

                       రాజసదేవతాపూజనంబు

సేయుట యిత్తడి చెంగటఁ గని కన

                       కంబుమీఁదం బ్రేమ గనక యుంట

సంకర్షణస్తోత్రజాలంబు విడనాడి

                       పరదైవతస్తోత్రపాఠమునకుఁ

జనుట మూఢాత్ముండు సచ్చూతఫలరసం

                       బానక వేముపై నాసపడుట



	 







	తే. గీ.	
యనఘు ననిరుద్ధఁ గొల్వక యన్యదేవ

తలను గొల్చుట ప్రస్తుతస్తన్య ముడిగి

యయ్యజాగళకుచదుగ్ధ మాసపడుట

వినుము విప్రేంద్ర మున్ను నే ననఘుఁడైన.

	వ.	
వసిష్ఠాశ్రమంబునకు నేఁగి యధ్వశ్రమాతురుండనైన నారాక విని

యరుంధతిం బిలిచి వసిష్ఠుం డన్నపానంబులశ్రమంబు దీర్పుమని

నియోగించిన నమ్మహాసాధ్వి వచ్చునెడ నొకమహానది ప్రవహింప

మరలి తద్వృత్తాంతంబు విన్నవించిన వసిష్ఠుం డే ననాదిబ్రహ్మచారి

నైతినేని మార్గంబు చూపెడు నిట్లని ప్రార్థింపుమన నప్పరమపావనియు

నట్లనె కావించిన నత్తరంగిణి మార్గంబు చూపిన వచ్చి నాకు నన్నం

బొసంగి చనుచోఁ గల్లోలభీమార్భటి మరలం బ్రవహించిన మరలి

నాకు నెఱింగింప నేను నిత్యోపవాసి నగుదునేని మార్గం బిమ్మని పలికిన

యట్లనె ప్రార్థింప మార్గం బొసంగ నేఁగి భర్తం గాంచి పుత్రులం గనిన

నీవు బ్రహ్మచారి వెట్లైతివి? సద్యస్కారంబున నాచేతనె భుజించిన

